
Langile autonomoei sostengua emateko “Nafarroa Autonomoa” Planean talde hori sustatu eta sostengua emateko ekimenak bildu dituzte
Guztira 51 neurri bildu dituzte Planean, norberaren konturako ekimenak errazteko, ekintzailetza espiritua bultzatzeko, trebakuntza sustatzeko, eta aholkularitza espezializatua eskaintzeko

Ostirala, 2008ko apirilaren 25a. Nafarroako Gobernuak, joan den astelehenean, langile autonomoei sostengua emateko “Nafarroa Autonomoa” Plana onartu zuen, eta bertan, talde hori sustatu eta sostengua emateko ekimenak bildu dituzte. Aipaturiko ekimenak Nafarroako Foru Komunitateko Administrazioak bultzatu ditu. 
Langile autonomotzat hartzen dira honako hauek: pertsonalki, zuzenean, norberaren kontura, beste batzuen zuzendaritzaren eta antolakuntzaren esparrutik kanpo, eta irabazi asmoarekin jarduera ekonomiko edo profesionalak egin ohi dituzten pertsona fisikoak, besteren konturako lanpostuak sortu ala ez. Langile autonomoek garrantzizko aberastasun iturria osatzen dute Nafarroan; izan ere, Foru Komunitatean 59.000 bat pertsona jarduten dira autonomo gisa, eta horietatik 44.000 Langile Autonomoen Erregimen Berezian izena emanda daude, Gizarte Segurantzan. 

Hasieran, autoenplegua edo lan autonomoa etekin eta tamaina txikiko jarduerekin lotuta egoten zen, sarritan. Gaur egun, ordea, egoera hori aldatu egin da, eta lan autonomoa balio erantsi handiko jarduerekin lotuta dago, antolakuntzako garapen berrien eta informazioaren gizartearen hedapenaren ondorioz. Hartara, pertsona askok jarduera ekonomiko edo profesionalak abiatzeko eta nork bere erabakiak hartzeko aukera balioetsi eta autonomo izatea hautatzen dute. 

Planean berrogeita hamaika neurri bildu dituzte, zazpi ataletan sailkatuta. 
1- Jarduera ekonomiko edo profesional bat norberaren kontura hasi eta garatzea saihesten duten oztopoak ezabatzea: sostengua, aholkularitza, laguntza teknikoa, dokumentazioa, goraka ari diren sektoreen bilaketa, tokiko ekimenak eta kanpoko merkatua, eta erraztasunak lehenengo instalazioetarako. Eta hori guztia arreta berezia eskainiz gazteei eta emakumeei, lana eta familia bateratzeko neurriekin, eta baita zailtasun bereziak dituzten sektoreei ere. Zehazki, honako neurri hauek nabarmendu ditzakegu: enpresa sortzeko prozesuan langile autonomoari laguntzeko berariazko zerbitzuak, dokumentu funtsak eta funts digitalak haren eskura jartzea, sortzen ari diren jarduera ekonomikoetako ekimenak sustatzea, enpresa ekimena sustatzea, kanpo merkatuetarako produktuak eta zerbitzuak bultzatzea, hiru urtetik beherako seme-alabak dituzten emakume autonomoentzako laguntzak, eta amatasuneko laguntzak PFEZatik at uztea langile autonomoen kasuan. 

2- Langile autonomoen ekimenetarako laguntza eta sostengua ematea: ekimen ekonomikoetarako laguntza finantzarioa emateko neurriak (batez ere instalazioetarako eta aktibo finkoetarako inbertsioak egiteko), eta langileak modu egonkorrean kontratatzeko laguntzak (batik bat gazte, emakume, sortzen ari diren negozio, edo tokiko eta tradiziozko negozioen kasuan). Atal honetan neurri zehatz batzuk nabarmendu ditzakegu, hala nola jarduera abiatzeko inbertsioetarako zuzeneko laguntzak (aktibo finkoak, materialak edo softwarea), hobariak autonomoen inbertsioak finantzatzeko maileguetako interesetan, ez itzultzeko diru laguntzak (iraupeneko errenta), aldi baterako kontratuak mugagabe bihurtzeko laguntzak, amatasuneko bajan dauden autonomoentzako laguntzak, zuzeneko laguntzak, maileguak, merkataritza sektorea indartzeko programa, eta neurri fiskalak PFEZari eta Ondarearen gaineko Zergari dagokionez.
3- Ekintzailetza espiritua eta kultura sustatzea: autonomoei dagokien ordezkaritza eta parte-hartzea ematea Lan Autonomoaren Nafar Kontseiluan, eta hartara, lan autonomoaren asoziazionismoa sustatzea. Bestalde, barne hartuta daude ikasleen artean eta gizartean, oro har, lan autonomoa sustatzeko eta aintzat hartzeko neurriak ere. Horretarako, Lan Autonomoaren Nafar Kontseilua osatuko dute, merkataritzaren arloko asoziazionismoa sustatzeko programa eginen dute, eta berariazko hitzarmenak izenpetuko dituzte erakunde publikoekin. 
4- Profesionalak trebatu eta berregokitu daitezen sustatzea: langile autonomoen trebakuntzaren eta entrenamenduaren bidez, eta arreta berezia eskainiz laneko arriskuen prebentzioaren arloko informazioari eta trebakuntzari. Zehazki, honako neurri hauek hartuko dituzte, besteak beste: berariazko trebakuntza enpresak sortzeko eta ekintzailetza gaitasuna garatzeko, diru laguntzak, nekazaritzaren arloko trebakuntza, eta laneko arriskuen prebentzioa, autonomoei dagokienez. 
5- Beharrezkoa den informazioa eta aholkularitza teknikoa ematea: langile autonomoak buru dituzten enpresak sendotzeko neurriak, informazioaren, aholkularitza teknikoaren, eta enpresaz gaindiko egituren sustapenaren bidez. Zehazki, honako neurri hauek hartuko dituzte: enpresen arteko egiturak sortzeko eta garatzeko diru laguntzak, aholkularitza teknikoa eta informazioa nekazaritzaren eta abeltzaintzaren sektoreko autonomoei, autonomoen enpresen komunitatearen sorkuntza, eta txikizkako merkataritza sektoreari sostengua emateko zerbitzuak. 
6- Teknologiaren eta antolakuntzaren arloko berrikuntza prozesuak eskura jartzea: langile autonomoen enpresetan informazioaren eta komunikazioaren teknologiak erabiltzeko, enpresa bakoitzean edo taldean. Zehazki, honako neurri hauek hartuko dituzte: mikroenpresek informazioaren eta komunikazioaren teknologiak barneratzeko diru laguntzak, sare informatikoen ezarpena merkatarien elkarteetan, enpresetarako ataria (katalogo birtualarekin), trebakuntza eskaintza (enpresa txiki eta ertainetako autonomoak on line trebatzeko plataforma), eta informazioaren eta komunikazioaren teknologiei buruzko gida, enpresetarako. 
7- Lan autonomoaren esparruan ekimen ekonomiko eta profesionalen garapena sustatzeko ingurunea sortzea: langile autonomoak buru dituzten enpresak ahalik eta gutxien ixteko neurriak (baita erretiroa hartzeagatik edo ekoizpen jarduera amaitzeagatik jazotako itxierak ere). Zehazki, honako neurri hauek hartuko dituzte: negozioak eskualdatzeko berariazko aholkularitza, lankidetza hitzarmena Nafarroako Merkataritza Federazioarekin, enpresa ondarearen eskualdatzeen aldeko tratamendu fiskala (bizidunen arteko eskualdatzeak, irabazi asmoarekin), eta heriotza dela-eta egindako eskualdatzeen aldeko tratamendu fiskala. 

